
Shri Ganeshagitam

શ્રીગણેશગીતમ્

(સુબ્રહ્મણ્યયોગિકૃતમ્)
ક્વ પ્રાસૂત કદા ત્વાં ગૌરી ન પ્રામાણ્યં તવ જનને ।
વિપ્રાઃ પ્રાહુરજં  ગણરાજં યઃ પ્રાચામપિ પૂર્વતમઃ॥ ૧॥
નાસિ ગણપતે શઙ્કરાત્મજો ભાસિ તદ્વદેવાખિલાત્મકઃ ।
ઈશતા તવાનીશતા નૃણાં કેશવેરિતા સાશયોક્તિભિઃ॥ ૨॥
ગજમુખ તાવકમન્ત્ર મહિમ્ના સૃજતિ જગદ્વિધિરનુકલ્પમ્ ।
ભજતિ હરિસ્ત્વાં તદવનકૃત્યે યજતિ હરોઽપિ વિરામવિધૌ॥ ૩॥
સુખયતિ શતમખમુખસુરનિકરાનખિલક્રતુ વિઘ્નઘ્નોઽયમ્ ।
નિખિલજગજ્જીવનદઃ સ ખલુ યતઃ પર્જન્યાત્મા॥ ૪॥
પ્રારમ્ભે કાર્યાણાં હેરમ્બં યો ધ્યાયેત્ ।
પારં યાત્યેવ કૃતેરારાદાપ્નોતિ સુખમ્॥ ૫॥
ગૌરીસુનોઃ પાદામ્ભોજે લીના ચેતોવૃત્તિર્મે ।
ઘોરે સંસારરણ્યે વાસઃ કૈલાસે વાસ્તુ॥ ૬॥
ગુહગુરુ પદયુગમનિશમભયદમ્ ।
વહસિ મનસિ યદિ શમયસિ દુરિતમ્॥ ૭॥
જય જય શઙ્કરવરસૂનો ભયહર ભજતાં ગણરાજ ।
નય મમ ચેતસ્તવ ચરણં નિયમય ધર્મેઽન્તઃ કરણમ્॥ ૮॥
ચલસિ ચિત્ત કિન્નુ વિષમવિષયકાનને
કલય વૃત્તિમમૃત દાતૃકરિવરાનને ।
તુલય ખેદમોદયુગલમિદમશાશ્વતં
વિલય ભયમલઙ્ઘ્યમેવ  જન્મનિ સ્મૃતમ્॥ ૯॥
સોમશેખરસૂનવે સિન્દૂરસોદરભાનવે

યામિનીપતિમૌલયે યમિહૃદયવિરચિતકેલયે ।
મૂષકાધિપગામિને મુખ્યાત્મનેઽન્તર્યામિને
મઙ્ગલં  વિઘ્નદ્વિષે મત્તેભવક્ત્રજ્યોતિષે॥ ૧૦॥
અવધીરિતદાડિમસુમ સૌભગમવતુ ગણેશજ્યોતિર્મામવતુ ગણેશજ્યોતિઃ ।
હસ્તચતુષ્ટય ધૃતવરદાભયપુસ્તકબીજાપૂરં ધૃતપુસ્તકબીજાપૂરમ્॥ ૧૧॥
રજતાચલ વપ્રક્રીડોત્સુકગજરાજાસ્યમુદારં ભજ શ્રીગજરાજાસ્યમુદારમ્ ।
ફણિપરિકૃત કટિવલયાભરણં કૃણુ રે
જનહૃદિ કારણં તવ કૃણુ રે જનહૃદિ કારણમ્॥ ૧૨॥
યઃ પ્રગે ગજરાજમનુદિનમપ્રમેયમનુસ્મરેત્ ।
સ પ્રયાતિ પવિત્રતાઙ્ગો  વિપ્રગઙ્ગાદ્યધિકતામ્ ॥ ૧૩॥
સુબ્રહ્મણ્યમનીષિવિરચિતા ત્વબ્રહ્મણ્યમપાકુરુતે ।
ગણપતિગીતા ગાનસમુચિતા સમ્યક્પઠતાં સિદ્ધાન્તઃ॥ ૧૪॥
ઇતિ સુબ્રહ્મણ્યયોગિકૃતં શ્રીગણેશગીતં સમ્પૂર્ણમ્ ।

